
ఉత్తరహరివంశము









	తే.	
[1]డంచె నా జరాసంధుఁ బాండవుల మనిచె

గాండివం బిచ్చె నరునకు ఖాండవమునఁ

దల విఱిచెఁ గలయవను మైందద్వివిదుల

ను బ్బడఁచె జాంబవంతునియుక్కు మడఁచె.

	శా.	
చేసెన్ దౌత్యము యాదవాన్వయము రక్షించెం గురుక్షోణి నా

థా! సాందీపుని పుత్తునిన్ జనకుఁ జైతన్యంబు బొందించెఁగా

దే సాల్వుం బడవైచె సౌంభకముతో దేశాధిపోదగ్రులన్

గాసిం బెట్టె విశాపుఁ జేసె నృగునిం గంసారి సామాన్యుఁడే.

	వ.	
అనుటయు జనమేజయుండు.

	క.	
ఎన్ని తెఱంగుల ముందఱ

విన్నను మురవైరి మహిమ విన నింపగు నా

వెన్నుఁడు గైలాసమునకుఁ

జన్న తెఱఁగు శివునిఁ గన్న చందముఁ జెపుమా.

	మ.	
 పరివాదాస్పదవాదమోదమదిరాపానంబుచే మత్తులై

హరి మేలంచు హరుండు మే లనుచు నాహా కొంద ఱీపొం దెఱుం

గరు కైలాసనగంబునందు మును లేకత్వంబు భావించి రా

మురవైరిం బురవైరిఁ బాపుట మహామోహంబు ద్రోహంబగున్.

	క.	
పదునాలుగులోకంబులుఁ

బొదలింపం ద్రుంపవలసి పొడవులు రెండై

తుదిఁ దా రొక్కటి యగుదురు

వదరలఁ జేయుదురు భేదవాదులనెల్లన్.

	తే.	
పుండరీకాక్షునకు శూలి పూజలిచ్చె

సంయములు చూడ బదరికాశ్రమమునందు

వాఁగ విందు మయ్యిరువురనాటకంబుఁ

జెప్పి చెవులకుఁ బండువు సేయు మనఘ!

	↑ డఁచె జరాసంధు మనిచెఁ బాండవల నేర్చె

ఖాండవం బిచ్చె నరునకు గాండివంబు

		 ఈ పేజీలో చివరి మార్పు 25 జనవరి 2022న 04:24కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

